
Øll eru vit helst á einum máli 
um, at marginalskatturin er 
alt ov høgur. Men einki verð­
ur gjørt við tað. Tí var tað 
áhugavert, nú Bjarni Djur­
holm legði fram uppskot 
vegna Fólkaflokkin um tað, 
sum tey nevna eina »flat-tax 
skipan«.

Prinsippið í uppskotinum 
er, at øll gjalda sama pro­
sentsats í skatti, eitt nú 40%, 
og at ein fastur botnfrádrátt­
ur er fyri øll, til dømis upp á 
60.000 krónur.

Well. Ein og hvør kann 
rokna út, at um marginal­
skatturin ongantíð verður 
meira enn 40 prosent, so 
verður altíð meira eftir til 
egnan lumma enn til lands­
kassan, tá nakrar krónur 
eyka verða forvunnar.

Men í tíðindaskrivi sáplar 

Javnaðarflokk­
urin uppskot­
ið niður. 
Hví tað, 
kunnu 
v i t 
spyrja. 
Tað er 
ikki tí, 
at flokk­
urin hevur 
eitt betri boð. Men flokkurin 
dugir væl at greiða frá, hvørji 
negativ motiv Fólkaflokkurin 
(allarhelst) hevur – »at bank­
astjórar skulu hava skatta­
lætta upp á 200.000 krónur« 
og bla bla bla...

Mótuppskotið er, at 
»Javnaðarflokkurin fer í 
næstum at koma við einum 
útspæli«...

– Altso álvaratos tit javn­
aðarfólk. Tit hava sitið við 

fíggjarmálum hetta valskeið­
ið. Hava tit virkuliga einki 
frægari boð uppá, hvussu vit 
kunnu stimbra fólk gjøgnum 
skattaskipanina at arbeiða 
meira og at forvinna meira, 
enn at sápla eitt andstøðu­
uppskot niður?

Onkuntíð er besta at tiga. 
Veljarin er ikki skítbýttur. 

»At koma við einum útspæli í 
næstum« er ikki serliga seks­
ut beint upp undir val.

Heitið, sum danska Ekstra Bladet 
brúkar um Paul Watson, »reality­
stjørna«, er sera beinrakið. Tað er 
júst tað, sum tað snýr seg um hjá 
honum, at verða kendur, at tjena 
pengar og at sleppa at hóreiggja 
sær á heimsins høvum sum ein 
annar sjórænari. 

Men tað kostar pengar. Tað kost­
ar pengar at hava marglætisskip í 
sigling, tað kostar pengar at hava og 
reka eina tyrlu, tað kostar pengar at 
gjalda bøtur og loysigjøld, tá skipini 
verða tikin.

Men góðvarin fólk eru allastaðni. 
Summi gott nokk býttari enn onn­
ur, og man franska Brigitte Bardot 
bera prísin.

Eitt er í øllum førum vist, at her­

ferðirnar hjá Watson og hansara 
fólkum als einki hava við náttúr­
uvernd at gera. Og at maðurin er 
ørur í høvdinum, tað var sjón fyri 
søgn á Facebook hendan dagin, tá 
hann segði, at Andres Breivik, fekk 
hugskotið til illgerðirnar »frá slakt­
arunum í Føroyum«.

Her fór botnurin undan øllum, 
sum hevur við Paul Watson og 
hansara felagsskap at gera. Sjálv­
andi hava flestu okkara altíð havt 
størstu vanvirðing fyri honum og 
hansara virksemi, tá alt virksemið 
hansara er grundað á lygn og mani­
pulatión.

Útsøgn hansara fellir sjálvandi 
okkum fyri bróstið. Men tað er ein 
nógv størri vanvirðing av Noreg og 

norska fólkinum og lýsir, hvussu 
hann vanvirðir menniskju í sorg.

Okkara trupulleiki er sum so 
ikki Paul Watson og hansara fólk. 
Men okkara trupulleiki er, at tað 
eru – um enn ikki nógv, men so nøk­
ur góðvarin fólk, sum stuðla hesum 
virksemi, sum kann vera skaðiligt 
fyri føroysku tjóðina. Intentiónin 
er órein og óerlig og at skaða grund­
arlagið hjá føroysku tjóðini.

Okkara svar skal so bara vera 
upplýsing til umheimin. Her átti 
Uttanríkisráðið at gingið á odda og 
framleitt svartilfar, sum vit øll, hvør 
í okkara lag, kundu nýtt bæði pro­
fessiónelt og privat á Facebook og 
øðrum miðlum.

Men øll í Føroyum – eisini 

djóraverndar fólk – eiga at duga at 
síggja, at tiltakið hjá Sea Sheperd – 
eins og hjá Pete Betune og øðrum 

– als einki hevur við hvørki um­
hørvi ella djóravend at gera. Hetta 
er eitt stunt hjá realitystjørnum at 
skaffa pengar til egna marglætis­
virksemi – og at kroysta eina lítla 
tjóð, tað skapar yvirskriftir. At mis­
brúka syrgjandi norsku tjóðina, tað 
skapar yvirskriftir. At blíva álopin í 
Føroyum – ella handtikin, tað hevði 
skat yvirskrifti.

Men latið realitystjørnuna sigla 
sín egna sjógv í sínum egna Whale 
Wars – uttan føroyskar luttakarar á 
nakran hátt!

Paul Watson vanvirðir 
syrgjandi norsku tjóðina

Viðhvørt kunnu vit seta 
okkum spurningin, um 
vit hava brúk politiskum 
flokkum í Føroyum, tá 
tað kortini er geografiskt 
treytað, hvussu politikarar 
flokkast. Ein landsstýris­
maður hjá Javnaðarflokk­
inum hevur sett á breddan 
uppskot um at leggja øll 
sjúkrahúsinum saman í 
eitt sjúkrahús á trimum 
støðum. Í útgangspunkti­
num eitt skilagott uppskot, 
tí hví skulu vit hava trý 
sjálvstøðug sjúkrahús í Før­
oyum?

Men uppskotið verður 
–  sum ambært náttúru­
lógunum – jarðað av lokal­
patriotum í Klaksvík og 
í Suðuroy. Fyrst var tað 
Gunvá við Keldu. Borgar­
stjórin í Klaksvík eigur at 
vera í móti slíkum tankum. 
Fyri ein sikkurheitskyld 
skal hon skjóta tað nið­
ur beinanvegin. So kemur 
floksfelagin hjá landsstýr­
ismanninum, borgarstjórin 
á Tvøroyri. Hann sópar tað 
av borðinum. Og sum ketta 
úr høvdatrog kemur sam­
bandstingmaðurin í Norð­
oyggjum, Bjørn Kalsø – sum 
er við at læra seg teknikkin 
beint upp undir val at vera 
ímóti øllum, »sum kemur úr 

Havn«, og sigur sum hini.
Tey finna upp á 

fyribrigdi so sum »niður­
bræðing«. Altso, John Jo­
hannessen og »øll hasi í 
Havn« hava lagt eina ætlan 
um at taka sjúkrahúsið frá 
fólkum í Suðuroy og Norð­
oyggjum – tey unna teimum 
ikki hesa heilsutrygd, tey 
hava óndar ætlanir.

Slík motiv verða skotin 
landsstýrismanninum í 
skógvarnar.

Vit sakna sakligar 
grundgevingar fyri, hví vit 
ikki skulu hava eitt sjúkr­
ahúsverk á trimum støð­
um. Kanska tað er bíligari, 
kanska tað er tryggari, 
kanska tað gevur fleiri ar­
beiðspláss? Men kanska 
tað skaðar prestisjuna hjá 
ávísum politikarum...?

Man tann sjúki verða 
tryggari, um ein stjóri situr í 
Klaksvík og ein á Tvøroyri?

Vit hava hesa sjúkuna 
við at gera okkara egna 
kongaríki í hesum land­
inum. Suðuroyingar 
og norðoyingar skulu – 
sambært summum – hava 
síni egnu »sjúkrahúskong­
aríki«. 

Ókey. Lat okkum síggja, 
hvat hetta kostar, og so hvat 
vit vilja gjalda!

Smá kongaríki...

Realitystjørna í Whale War

Árligi fólkafundurin á Skarð­
inum millum millum Fugla­
fjørð og Hellurnar verður – 
um viðrar –  sunnudagin 14. 
august  klokkan 15.30. 

Røðari verður Magnus 

Rasmussen, bóndi, úr Lamba, 
sum hevur ættarrøtur úr 
Fuglafirði.

– Annars hugna vit okk­
um við felagssangi sum hini 
árini, siga Kunningarstovan 

og Fornminnisfelagið í Fugla­
firði. 

Farið verður til gongu frá  
kunningarstovuni á Bugnum 
klokkan 14. Tiltakið er ókeyp­
is. Øll eru vælkomin. 

Fólkafundur á Skarðinum

Sum at 
sletta vatn 
á gás
Andrias reinert
kjak á síðu 11

Ósann­
indi um 
niðurskurð
Bjørn Kalsø
kjak á síðu 12

Gevið flat-tax'inum 
ein kjans


